
Inatsisartunut ilaasortaq 

Lars Poulsen, Siumut 

 

  

Tasiilami nukissiamik pilersuineq pillugu § 37 nr. 180-2026 naapertorlugu 

apeqquteqaammut akissut 

 

Aluu Lars Poulsen 

 

Inatsisartut suleriaasianni § 37 naapertorlugu Tasiilami innaallagissamik 

pilersuineq aamma siunissami nukissiamik pilersuinissaq pillugu, kiisalu 

ilinniarfimmik pilersitsinissaq pillugu Naalakkersuisunut apeqquteqaateqarputit. 

Apeqqutitit uannit akineqartussatut innersuunneqarput.  

 

Apeqqutitit matuma kinguliani ataasiakkaarlugit allanneqarput, akissummillu 

malitseqarlutik. 

 

Akissuteqarnissamut Nukissiorfiit aamma Ilinniartitaanermut, Kultureqarnermut, 

Timersornermut Ilageeqarnermullu Naalakkersuisoqarfik tapersiitinneqarput. 

 

Apeqqut 1: Naalakkersuisut isumaqarpat Tasiilami sanaartortoqarpat 

soorlu inissianik amerlanerulaartunik imaluunniit iliniarfimmik 

pilersitsisoqarpat sarfamik pilersorneqarnerup sapissanngilaa? 

 

Akissut: 

Nukissiorfiit naliliipput, Tasiilami innaallagissamik atuinerup annertusinissaanut 

suli periarfissaqartoq. 

 

Erseqqissaatigineqassaarli, tamatumunnga sanaartukkap angissusaa nukissiarlu 

pisariaqartinneqartoq apeqqutaasussaammata. Nutaamik ilinniarfiliortoqassappat, 

ilaatigut ilinniarfiup angissusissaa, sammisassat atortussallu apeqqutaassapput. 

 

Apeqqut 2: Sanaartornerit qanoq annertutigisut Tasiilami 

pilersinneqarsinnaassappat maannamut sarfamik pilersuinermik 

sippuissanngippata? 

 

Akissut: 

Nukissiorfiit missiliuinerat naapertorlugu massakkut nukissiamik pilersuinermi 

inissiarsuit arfineq pingasut, tamarmik immikkut arfineq marlunnik initallit, 

tassalu inissiat 56-it pilersorneqarsinnaapput. 

 

Amerlassusissarpiaannut sanaartukkat innaallagissamillu atuinissarpiaq 

apeqqutaasussaapput. 

Allakkap ullua: 05-10-2026   

Suliap normua: 2026 - 2914   

Allagaatip ilisarnaataa: 

26887898    

 

Postboks 1614 

3900 Nuuk 

Oq.: (+299) 34 50 00 

Fax: (+299) 34 54 10 

E-mail: pan@nanoq.gl 

www.naalakkersuisut.gl 

Apeqqut 4: Erngup nukinganik sarfimik pilersuinerup annertusarnissaanut  

neqeroortitsiniarnerit uninngappat imaluunniit siuariartorpat? 

 

Akissut: 

Erngup nukinganik alliliinissaq 2025-mi kinguartikkallarneqarpoq, aammalu 

massakkorpiaq erngup nukinganik alliliinissaq pillugu suliamik 

ingerlatsisoqarani. 

 

2026-mut Aningaasanut Inatsit pillugu Isumaqatigiissummut atatillugu partiit 

isumaqatigiissusioqataasut isumaqatigiipput, siunissami Tasiilami nukissiamik 

pilersuinissaq pillugu misissueqqissaartoqassasoq. Misissueqqissaarneq ilaatigut 

sillimmateqarnermut aamma innaallagissamut aqqusersuutini massakkut 

atorneqartuni pisinnaasanut tunngasussaavoq.  

 

Misissueqqissaarnerit 2026-p naanerani naammassinissaat 

naatsorsuutigineqarpoq. 

 

Apeqqut 4 a: Tamatumunnga suna peqqutaava sunalu ullumikkut 

aporfiuva? 

 

Akissut: 

Erngup nukinganik alliliinissaq kinguartikkallarneqarpoq, neqeroorutit 

tiguneqartut naatsorsuutigisamit akisunerungaatsiarmata. Taamaattumik 

suliassaq inuiaqatigiit aningaasaqarnerat imaluunniit ingerlatsinermi 

aningaasaqarneq eqqarsaatigalugit imminut akilersinnaasutut 

naliliiffigineqarsinnaajunnaarpoq. 

 

Apeqqut 5: Tasiilami erngup nukinganik sarfalersuinissap 

annertusarnissaanut Naalakkersuisut aningaasaleeqqinnerunissaminnik 

pilersaaruteqarpat? 

 

Akissut: 

Massakkorpiaq erngup nukinganik alliliinissamut suliamik ingerlatsisoqanngilaq. 

 

Taamaattorli Naalakkersuisut nalunaarput, nukissianik pisariaqartitsineq 

allannguuteqassappat suliaq qaqinneqaqqikkumaartoq. Siunissami Tasiilami 

nukissiamik pilersuinermik misissueqqissaarnissamut, apeqqut 4-p ataani 

taaneqartumut 1 mio. koruunit immikkoortinneqarput. 

 

Apeqqut 5 a: Taamaassimappat qanoq annertutigisumik 

aningaasaliisoqassamaarpa imaluunniit qanoq annertutigisumik 

aningaasaleeqqittoqartariaqarpa? 

 

Akissut: 

Qulaani apeqqut 5-imut akissummut innersuunneqarpoq. 

Apeqqut 6: Ilinniartut inissaat ilanngullugit sanaartorniarneqarpat? 

 

Akissut: 

Ilinniartitaanermut, Kultureqarnermut, Timersornermut Ilageeqarnermullu 

Naalakkersuisumit paasissutissat makku pissarsiarineqarput:  

 

”Naalakkersuisut Tasiilami ilinniartitaanermut illumik pilersitsinissamik 

kissaateqarput. 

 

Tunngaviusumik massakkorpiaq suliassaqarfinni amerlasuuni najukkani 

ilinniarnissamut periarfissat nukittorsarneqarnissaat, taamaalillunilu Tasiilami 

qanitaanilu innuttaasut amerlanerusut najukkaminni ilinniarnissamut 

periarfissaqarnissaat immikkut ittumik pisariaqartinneqarpoq. Taamaattumik 

anguniagassatut naatsorsuutigineqartut amerlanersaat inissiani najugaqareerput, 

imaluunniit illoqarfimmi najugaqarlutik. 

 

Taamaattumik massakkorpiaq ilinniartunut inissianik sanaartornissaq suliamut 

ilaatinneqanngilaq. Kingusinnerusukkut ilinniartunut inissianik 

sanaartortoqassagaluarpat, tamanna Tasiilami ineriartorfiit sinnerinut atatillugu 

isiginiarneqassaaq, tassungalu ilanngullugu ilaatigut illoqarfiup 

pilersorneqarnerani pissutsit mittarfimmullu nutaamut atatillugu 

ineriartornissatut naatsorsuutigineqartut isiginiarneqassallutik. 

 

Ilinniartunut inissiat taamaalillutik siunissami ineriartortitsinissami 

kissaatigineqartunut ilaatinneqarsinnaapput. Tamanna pillugu 

aalajangiisoqannginnerani pisariaqartitat aalajangersimasut sukumiisumik 

misissuiffigineqarnissaat pisariaqartinneqartussaavoq, tassungalu 

ilinniartunngortussat qanoq amerlatigisut ilinniarnerminnut atatillugu inissianik 

pisariaqartitsilertussatut naatsorsuutigineqarnersut ilaatinneqassaaq.” 

 

Apeqqut 7: Naalakkersuisut aningaasaliissutissatut taggippat 10-11 

millionit, ilinniarfiliornissamut naammassorineqarpat? 

 

Akissut: 

Ilinniartitaanermut, Kultureqarnermut, Timersornermut Ilageeqarnermullu 

Naalakkersuisumit paasissutissat makku pissarsiarineqarput:  

 

”Naalakkersuisuniit erseqqissaatigineqassaaq, matumani atuarfimmik 

pilersitsinissaq sananissarluunniit pineqanngimmat, taamaattorli  

ilinniartitaanermut illumik pilersitsinissaq pineqarmat, tassani 

inuussutissarsiutinut ilinniarfiit ilinniarnissamillu neqerooruteqartut allat 

Tasiilami eqqaanilu innuttaasunut iluaqutaasumik ilinniartitsiffigisinnaasaannik 

pikkorissartitsiffigisinnaasaannillu pilersitsinissaq pineqarluni. 

 

Aningaasaliissutissat siulliit 10-11 mio. Koruuniusut ilinniartitaanermut illumik 

pilersitsinissamut naammassinnaasutut naliliiffigineqarput, illuni pioreersuni 

pilersitsinissaq inissiinissarlu matumani aallaavigineqassappat. 

Taamaattumik matumani nutaamik sanaartornissaq pineqanngilaq, taamaattorli 

pingaartumik sinaakkutissani pioreersuni iluarsaassinissaq, allanngortiterinissaq 

piorsaanissarlu pineqarlutik, tassungalu ininik ilinniartitsiffiulersussanik 

nutarterinissaq, teknikkimut atortulersuinissaq,  isumannaallisaanermut 

atuussinnaassusissamullu piumasaqaatinut atuuttunut 

naleqqussaasoqarsinnaanera pisariaqarsinnaasut ilanngunneqarlutik. 

 

Taamaattorli aningaasaliissutissat naammannissaannut massakkut illut qanoq 

issusaat iluarsagassallu pisariaqartinneqartut annertussusaat 

apeqqutaasussaapput. Illut pioreersut ilutsimikkut atorluarsinnaappata, 

taamaallaalli nalinginnaasumik piorsaanissaq pisariaqartinneqarpat, 

aningaasaliissutissat 10-11 mio. koruuniusut piviusorsiortutut, aammalu ukiumi 

siullermi suliap ingerlannissaanut naammattutut isikkoqarput. 

 

Tamatuma peqatigisaanik Ilinniartitaanermut illup pilersinneqareernerata 

kingorna ingerlanneqarnera siunissami aningaasanut inatsimmi 

aningaasaqarnikkut tulleriiaarinermut aalajangersimasumik inissisimalissaaq, 

taamaalillunilu ingerlaavartumik ingerlatsinermi tunngavissanik piujuartussanik 

pilersitsiviussalluni. 

 

Aningaasaqarnermulli inaarutaasumut aaqqiissutissaq aalajangersimasoq, 

aningaasalersuineq suliassallu ingerlateqqinneqarnera apeqqutaasussaapput.” 

 

Apeqqut 8: Aningaasaliissutit 10-11 millionit koruunit sumut 

atorneqarnissaat pilersaarutigineqarpa? 

 

Akissut: 

Ilinniartitaanermut, Kultureqarnermut, Timersornermut Ilageeqarnermullu 

Naalakkersuisumit paasissutissat makku pissarsiarineqarput:  

 

”Aningaasaliissutit Tasiilami ilinniartitaanermut illumik aalajangersimasumik 

pilersitsinissamut tapersiissutitut atorneqassapput. Tamatumunnga aamma 

ilaatigut suliniummut aqutsisoq, pilersitsinermi suliat ingerlanerini 

ingerlatsisussamik ataqatigiissaarisussaanera, tassungalu ilanngullugu illup 

siunertamut atorneqartussap, aammalu massakkorpiaq illoqarfimmi 

periarfissarititaasut akornanni naleqqunnerpaatut naliliiffigineqartup 

toqqarneqarnerani, tiguneqarnerani iluarsaanneqarneranilu 

attuumassuteqartitsilernissaq ilaatinneqarpoq. 

 

Aningaasat pequtinut teknologiimullu atortunik pisariaqartunik pisinermut, 

taamaalillunilu illumi siunertaasup naammassineqarnissaanut, aammalu online-

kkut aaqqiissutissallu onlinekkut atuartitsinerit kiisalu najuulluni atuartitsinerit 

ataatsikkut atorlugit ilinniartitsisinnaanerup qulakkeernissaanut 

atorneqartussanut atorneqassapput. 

 

Taamaattumik Tasiilami ilinniartitaanermi avatangiisissat ataavartut 

pilersinneqarnissaat, aammalu tamatuma aaqqissuussaasumik 

ingerlasinnaanissaa siunertaammat, aamma  sulisussanut attuumassutilinnut 

aningaasaliissutit atorneqassapput, taakkununngalu ilinniartitaanermi assistenti, 

init ilinniartitsiviit piareernissaannik, attaveqaatillu atorsinnaanissaannik, kiisalu 

eqqiaasunik aserfallatsaaliuisunillu sulisoqarnissamik qulakkeerinninnissaq 

ilaatinneqarpoq. 

 

Tamatuma peqatigisaanik Ilinniartitaanermik illu eqaatsumik 

aaqqinneqarsinnaasutut, taamaalillunilu illup piffissap ilinniartitsiffiusup 

avataani najukkami sammisanut allanut atorneqarsinnaasutut, aammalu 

najukkami innuttaasut katersuuttarfittut atorneqarsinnaasutut 

ataatsimoorfiusinnaassalluni.” 

 

 

 

 

Inussiarnersumik inuulluaqqusillunga 

 

 

 

Jørgen Rosbach 


